
Bugungi kunda ma’naviyat masalasi ijtimoiy hayotimizning asosiy masalalaridan 

biriga aylanib qoldi. Istiqlol tufayli ma’naviy hayotimizda tub o`zgarishlar sodir 

bo`lmoqda. Istiqlolning dastlabki kunlaridanoq mamlakatimizda bu sohaga ulkan va 

uzluksiz e’tibor qaratib kelinmoqda. Xalqimizning milliy ongi, milliy g`ururi o`sib, 

ma’naviy asosini yanada mustahkamlashga poydevor yaratyapti. 

Yurtboshimiz ta’kidlaganidek: “Albatta, “ma’naviyat” tushunchasining ilmiy, 

falsafiy, adabiy yoki oddiy tilda ifodalanadigan ko`plab ta’riflarini keltirish mumkin. 

Umuman, o`zida juda chuqur va keng qamrovli ma’no-mazmunni mujassam etgan bu 

tushunchaga har qaysi ma’rifatli inson o`zining falsafiy yondashuvi, siyosiy qarashlari 

va e’tiqodi, ongu tafakkuridan kelib chiqqan holda turlicha ta’rif va tavsiflar berishi 

tabiiy. Shuning uchun ham bu masala bo`yicha ilmiy adabiyotlarda, kundalik 

matbuotda bir-biridan farq qiladigan fikr-mulohazalarni uchratganda bundan 

taajjublanmasdan, ularni har qaysi muallifning o`ziga xos dunyoqarashi, mushohada 

tarzi ifodasi sifatida qabul qilish o`rinlidir”.  

Ma’naviyat tushunchasi mazmun va mohiyati bilan qadrlidir. Chunki bu 

tushuncha Yusuf Xos Hojib, Ahmad Yugnakiy, Mahmud Qoshg`ariylar davridan 

boshlab o`zining uzoq tarixiy o`tmishiga ega. U Najmiddin Kubro, Imom at-Termiziy, 

Imom al-Buxoriylar davrida o`z sayqalini topdi. Atama sifatida shakllanishiga islom 

falsafasi va tasavvuf katta ta’sir ko`rsatdi. Islom falsafasi va tasavvuf ta’sirida oila 

ma’naviyati, bola tarbiyasi va axloqiy tarbiya masalalari, komil inson, insonning 

jamiyat va tabiat uyg`unligi kabi vazifalar kelib chiqdi. 

Abdurahim Erkayevning fikricha: “Kundalik hayotda «ma’naviyat» ko`pincha 

insonning va jamiyatning moddiy ishlab chiqarishga bevosita oid bo`lmagan aqliy 

faoliyati mahsulotlariga (ma’naviy madaniyatiga) hamda axloqiy, diniy qarashlarga va 

iymon e’tiqod amaliyotiga nisbatan ishlatiladi”. 

Inson ma’naviy poydevori albatta oiladan boshlanadi, shu sababdan oila tarbiyasi 

ma’naviy kamolot poydevori hisoblananadi. Bunda oila tarbiyasi birinchi o`rinda 

turadi. Bolani tarbiyalashda oiladagi muhit pokiza bo`lishi lozim, chunki bola ota-

onadan namuna oladi. Ota-ona oilada albatta bolaga ibrat va o`rnak bo`lishi shart. 

Ma’naviyatni yanada teranroq anglash uchun uning quyidagi ijtimoiy vazifalarini 

ko`rsatib o`tish joiz: 

a) millatni muhofaza qilish; 

b) o`tmishga, bugunga va kelajakka oid hodisalarga baho berish; 

v) alohida shaxslarni muayyan hayotda o`z o`rnini egallashga undash; 

g) millatni taraqqiyotga, alohida shaxsni takomillashishga rag`batlantirish; 

d) insonning o`z shaxsiyati bilan ayniyatda yashashini, inson tabiatini rivojlanishi, 

takomillashishini ta’minlash; 

ye) kishilar, ijtimoiy guruhlar o`rtasidagi munosabatlarni axloqiy va huquqiy 

me’yorlar orqali tartibga solish; 

j) insonning tabiat va jamiyat bilan uyg`unligini ta’minlash. 

Ma’naviyat tushunchasining mohiyatini va ijtimoiy vazifalarini tushunib yetish 

muhim ahamiyatga ega. Amaliy faoliyatimizni, ayniqsa, fan, adabiyot va san’atni, xalq 

ta’limi va madaniyatning boshqa sohalarini rivojlantirish ko`p jihatdan ma’naviyat 

haqidagi bilimlarimizga bog`liq. 

